
Naalakkersuisut Ilulissani GUX-imik tassungalu atatillugu ilinniartut inaannik 

kingusinnerpaamik ukioq 2027 naatinnagu pilersitsinissaannut peqquneqarnissaannik 

Inatsisartunut aalajangiiffigisassatut siunnersuut.    

(Inatsisartuni ilaasortaq Jens NapãtôK’, Naleraq) 

 

 

Akissuteqaat 

(Ilinniartitaanernut, Kultureqarnermut, Timersornermut Ilageeqarnermullu Naalakkersuisoq) 

 

 

Siullermeerneqarnera 

 

Naalakkersuisut sinnerlugit qutsavigissavara Inatsisartuni ilaasortaq, Jens NapãtôK’, Naleraq, 

Inatsisartunut  aalajangiiffigisassatut siunnersuutaa pillugu, Naalakkersuisut peqquneqassasut 

kingusinnerpaamik 2027 naatinnagu pilersitsissasut Ilulissani GUX-imik ilinniartunut 

inissiartaqartumik.  

 

Naalakkersuisut isumaqatigaat ilinniartitaanernut periarfissanik arlaqartunilluunniit  

pisariaqartitsisoqarneranik Avannaata Kommuniani pillugu, aammalu Avannaata 

Kommuniani ineriartortitsinikkut periarfissanik siunnersuuteqartup saqqummiussai.   

 

Nunatta Avannaani tamarmi inuusuttut amerlasuut najukkaminniit nuuttariaqalersarnerat 

siusissukkut ilinniarnertuunngorniarumallutik, inuttut, inooqataanikkut aamma 

aningaasaqarnikkut inuusuttunnguanut ilaqutaanullu kinguneqartarpoq, tamannalu uagut 

Naalakkersuisuni ilungersunartutut isigaarput.    

 

Taamaattumik Naalakkersuisut taamaallaat ilinniarnertuunngorniarfinnik pisariaqartitsineq 

kisiat isiginianngilaat, kisiannili aamma inuussutissarsiutitsigut ilinniartitaanertigut 

pisariaqartitsineq, Avannaata Kommuniani inuiaqatigiinnut naleqqussagaasoq ilanngullugu 

isiginiarpaat, aammalu pikkorissartitsisarnerit ilinniaqqittarnerillu sulisuusuniittut taakkualu 

pisariaqartitaat, suliamik ilinniarsimasut aamma suliamik ilinniarsimanngitsut.  

 

Taamaattumik pingaarluinnarpoq Naalakkersuisooqatigiinnut nutaanut nunatsinni 

inuussutissarsiortut aamma kommunit suleqatiginissaat qanittumik, inuiaqatigiinni 

pisariaqartitsineq piusoq aallaavigalugu. Taamaattumik uagut aallupparput soqutigisaqartut 

pineqartut Ilulissani ilinniarfimmik pilersitsisoqarnissaanut ineriartortitsinerup 

aallartinneqarneraniit peqataatinnissaat.  

  

Avannaata Kommuniani kommunalbestyrelse-p Naalakkersuisut oqaloqatigisarneranni 

pisariaqartitsinertik oqariartuutigisarpaat inuussutissarsiutinut assigiinngiiaartunut atasumik 

periarfissat eqqarsaatigalugit, ilinniagaqartut periarfissaat suliamik 

ilinniarsimasunngornissamut, imaluunniit inuussutissarsiornermut sammisumik 

ilinniagartuunngorniarnissamut, ingerlaqqiffiusunik ilinniagaqartoqarsinnaaqqullugu. 

Ilutigisaanik Naalakkersuisut kissaatigaat qitiusumik ingerlatsivimmik pilersitsisoqarnissaa, 

pikkorissaqqiffiusinnaasumik, kiisalu sulisooreersut ingerlaqqiffiusumik 

ilinniartitaaffigisassaannik ilinniaqqiffigisassaannillu pilersitsisoqarnissaa.  

 

Taamaattumik Naalakkersuisut matumuuna siulianiittut oqaatigisat tunngavigalugit 

imaattumik allannguutissatut siunnersuuteqassapput: 

”Inuussutissarsiutinut sammiveqartumik ilinniarfimmik, aamma inuussutissarsiutinut 

sammiveqartumik ilinniarnertuunngorniarfimmik, ilinniartunut inissiartalimmik, 

ataqatigiissitsilluni piginnaanngorsaanermik ilinniaqqittarnissamillu 

periarfissaasinnaasumik pikkorissaaqqinnermik Ilulissani neqeroorutaasussanik 

pilersitsisinnaanermik periarfissat pillugit Naalakkersuisut misissueqqullugit Inatsisartunut 

aalajangiiffigisassatut siunnersuut. Misissuineq aningaasalersuisinnaanermut periarfissanik 

allaanerusumillu ilinniartunut inissanik periarfissaasinnaasoqarneranik qulaajaanermik 

imaqassaaq.” 

 

 


